
RTR cun adina dapli acceptanza e bia prestaziun
Da la CRR sur SRG.R a SRG SSR Svizra Rumantscha

■ (anr/gc) En in fitg bel rapport a scrit
– bainillustrà sco omagi a las dunnas
– ha la la societad-purtadra SRG SSR
Svizra Rumantscha (il nov numsuenter
CRR e SRG.R) preschentà tar la radu-
nanza generala da venderdi a Domat
sia vasta activitad, mess divers ac-
cents, mo era confruntà cun problems
per la SRG SSS insumma. Sco nov pre-
sident dal Cussegl dal public è Michael
Spescha vegnì tschernì. – Il Premi da
SRG.R, dotà cun 8000 francs, è ì al mu-
sicist, chantadur ed acturMario Pacchio-
li. Il bainfrequentà inscunter annual da
SRG.R è vegnì enramà e concludì cun
ina sairada reussida «Da cumpagnia» a
Domat.

SSR – confruntada cun
nauscha critica

Il bainvegni ha il president da la SRG
SSR Svizra Rumantscha, Duri Bezzola,
purtà, schend ch’ins haja salvà per l’em-
prima giada quest onn la radunanza ge-
nerala gia il venderdi enstagl la sonda. Il
parsura da la vischnanca burgaisa daDo-
mat,TheoHaas, ha salidà tant en num da
quella sco da la vischnanca politica e
skizzà il svilup considerabel da Domat.

Tenor Duri Bezzola è la SRG SSR
confruntada momentan cun fitg nau-
scha critica, oravant tut pervi da las taxas
da concessiun per radio e televisiun.
Quella basegnia saunas finanzas per pu-
dair realisar solidaritad tranter maioritad
e minoritads en noss pajais quadriling.
La SSR, sco organisaziun independenta,
saja vegnida fundada 1931 e sias socie-
tads-purtadras, uschia era la CRR dapi
1946 – garanteschian legitimaziun de-
mocratica, il service public e promovian
qua tras la coerenza.

Tenor ses directurMarianoTschuor, sa
dettia RTR (radiotelevisiun Svizra Ru-
mantscha) tutta fadia da far en buna la-
vur professiunalmain programs per in
public creschent, oravant tut tar il radio,

mo era via internet. Ins mettia gronda
paisa sin buns contacts cun il public – era
tras la gasetta-chasa Accents. En chaussa
rumantsch grischun hajan ins chattà in
cumpromiss realistic cun applitgar tant
ils idioms sco il la lingua unifitgada tar
emissiuns discurridas e legidas.

Elecziun, quint e midada da num
Sco nov president dal Cussegl dal public
da SRG.R vegn eligì: Michael Spescha,
oriund da Glion, che abitescha a Vi-
gnogn ed è contabilist en la chanzlia
communala a Vella. Ella era fin ussa vi-
cepresident e daventa successur da Cor-
sin Farrér, che ha presidià dus onns quai
gremi ed è ussa sa domicilià en la Bassa
(Basilea-Champagna).

Il quint da SRG.R serra – tar entradas
da 42 000 francs ed expensas da 62 000
francs cun in deficit da 20 000 francs che
reducescha la facultad che muntia anc
adina a passa 200 000 francs.

Lamidada da statuts ha pertutgà sulet
il numda la societad-purtadra.Ord SRG
SSR idée Suisse Svizra Rumantscha è da-
ventà nov SRG SSR Svizra Rumantscha.
(En relativamain curt temp ha quella so-
cietadmidà ses numdaCRR (Cuminan-
za Rumantscha Radio e Televisiun) sin
SRG SSR idée Suisse Svizra Rumantscha
tar SRG SSR Svizra Rumantscha.)

La dretga schelta en il dretg mument
Tristan Brenn, creschì si a Domat, è schef
da novitads tar SRF. El ha constatà che
selecziunar las novitads per la televisiun
saja savens ina gronda sfida. Mintgatant
saja i schizunt meglier da purtar nagut.
Il referent enumerescha ils criteris
d’orientaziun che valian per la selecziun
dals news, quai che succedia da princip
segund ils fatgs da sa sez. Da sa drizzar
saja i tenor quai che stettia damanaivel e
fetschia impressiun. La producziun saja
savens dètg pretensiusa nà dal curt temp
a disposiziun.

Il president Duri Bezzola. FOTOS G. CAPAUL

Bunas notas per La Posta
Rapport annual dal regulatur

DA LUCAS DEPLAZES / ANR

■PostReg, il regulatur per La Posta ha
dà bunas notas a l’interpresa publica
per l’onn 2010. Ils responsabels hajan
midà la strategia e raccoltà buns re-
sultats. La finanziaziun dals ser-
vetschs da basa è buna. Sco quai ch’il
regulatur per La Posta, Marc Furrer, ha
punctuà a chaschun da l’orientaziun da
lasmedias il venderdi passà a Berna hajan
ils responsabels da La Posta acquistà ina
nova sensibilitad per ils basegns da la
clientella. Sin l’ntervenziun dal regulatur
e sin fundament da las reclamaziuns da
la clientella ha La Posta revocà sia deci-
siun da svidar las buccas da brevs pir la
damaun da las nov, enstagl da la saira
avant. Davent da l’entschatta settember
2011 vegnan 93% da las buccas da brevs
svidadas suenter las 17.00 uras. Plina-
vant desista La Posta da sia finamira da
parter or las gasettas e las brevs per la
clientella privata fin suentermezdi vi.
Furrer ha chapientscha per projects da
raziunalisaziun e per l’augment da l’effi-
zienza.Talas mesiras na dastgien dentant
betg succeder sin donn dals clients.

500 brevs per mintgin
La Posta ha transportà l’onn 2010 tut en
tut 2,37 milliardas brevs u 1,5% damain
che l’onn 2009. Entant ch’il dumber da
las brevs A ha augmentà per 0,3% han
ins constatà ina digren da las brevs B per
2%. Questa sminuaziun è la consequen-
za da la substituziun entras las medias

electronicas. E tuttina ha la communica-
ziun a scrit e persunala vinavant siamun-
tada. En media retschaiva mintgin passa
500 brevs l’onn. Enquistas davart la qua-
litad han demussà che 97,2%da las brevs
A e 98,4% da las brevs B arrivan ad uras
al destinatur.Tenor las directivas dal cus-
segl federal duain 97% da las brevs arri-
var ad uras. Cumbain che La Posta dis-
pona dal monopol sulettamein per las
brevs fin 50 g, resta ella vinavant il numer
1. Facticamain vegnan 99% da las brevs
surdadas a La Posta.

Dapi l’onn 2004 è il transport dals pa-
chets liberalisà. La Posta dispona actual-
main da 80% da la fiera e resta in nu-
mer 1 er en quest sectur. Cumbaian che
transportaders privats fan amogna pres-
taziuns pli bunmartgà, prefereschan ils
clients plitost La Posta.

La finanziaziun è segirada
Ils servetschs da basa da La Posta han
purtà l’onn 2010 in gudogn da 665 mil-
liuns francs. Quai resultat vul dir ch’ils
servetschs da basa (brevs, pachets e paja-
ments) cuvran lur custs e pussibilite-
schan l’atgna finanziaziun. Quest resul-
tat è stà pussaivel grazia a divers projects
da raziunalisaziun, principalmain a la re-
ducziun massiva dals uffizis da posta. Il
dumber dals biros da posta è sa reducì
l’onn passà per 65 sin 1955. Actualmain
dispona La Posta da 358 agenturas quai
che munta in augment da 75. 1154 lo-
calitads disponan d’in servetsch da chasa
(+38).

Marc Furrer, il regulatur per La Posta, ha defendì pliras giadas ils interess dals clients.
FOTO L. DEPLAZES

Da PostReg a
PostCom

Dapi l’onn 2004 surveglia Post-
Reg il svilup da La Posta, princi-
palmain davart il sa cuntegnair
envers la concurrenza. Ella pro-
cura er che vegnien respectadas
las finamiras dal cussegl federal
davart la purschida a la clientella.
Cun la liberaziun vul ins procu-
rar per dapli concurrenza e per in
augment da la qualitad da las
prestaziuns.

En l’avegnir duai la posiziun
dal regulatur vegnir rinforzada.
Da nov datti ina cumissiun
«PostCom» sco tar Swisscom
(ComCom), usco per il sectur
da l’electricitad (ElCom). La cu-
missiun sa cumpona da set spe-
zialists per las dumondas da po-
sta e dispona d’in agen secreta-
riat. La nova cumissiun ha dapli
cumpetenzas e po far atgnas en-
quistas en favur da la clientella.
Ella n’è betg pli uschè dependen-
ta dal departament federal sco fin
uss. Vinavant è ella il post inde-
pendent da recurs en cas da di-
spita davart l’organisaziun dal
servetschs da posta en las singu-
las localitads.

Michael Spescha, nov president dal Cussegl dal public.

Fin 2009 deva la CRR – ussa SRG.R –
mintgamai ses premi a dus ad onn (in
a singuls, l’auter ad uniuns). Dapi
2010 datti be pli ad in. Uonn è il mu-
sicist, chantadur ed actur Mario
Pacchioli, da Rabius a Paris, vegnì di-
stinguì.

La surdada dal Premi è sa fatga a
Domat en il rom d’ina saira cun musi-
ca, film e divertiment. La laudatio ha
Giusep G. Decurtins, redactur da musi-
ca RTR, salvà. El lascha passar revista
la carrieramusicala da l’undrà – davent
dal mattet- chantadur, a scolast da mu-

sica, dirigent, fundatur da la gruppa
Maconga e «Musikstar» alla televisiun.
Mario Pacchioli haja chapì e pudì far a
blers plaschair cun sia musica, adina
stada caracterisada da qualitad, auten-
ticitad e professiunalitad.Malgrad tuts
success sajaMario Pacchioli, che ha dal
reminent cumplenì quels dis ils 30, re-
stà mudest e sia musica sincera e fatga
cun carezia.

En pliras sequenzas da films haRTR
mussà ils puncts culminants en la car-
riera musicala da Mario Pacchioli. Lez
ha interpretà bellezza chanzuns – en-

tginas ensemen cun Astrid Alexandre –
stadas cumprovas persvadentas da ses
dun, che han tschiffà e fatg grond pla-
schair

Tras la saira da divertiment en halla
Tircal a Domat haMariaVictoria Haas
timunà stupent. Mariano Tschuor, di-
rectur da RTR, ha fatg in omagi als da
Domat. La musica da giuvenils da Do-
mat, il Chor dals Paslers Domat e la
Chapella «100 onns Stefan Battaglia»
han procurà per la bella rama musicala
da la sairada che è ida a fin cun mussar
plirs films da RTR davart Domat.

Il Premi 2011 a Mario Pacchioli

La Quotidiana 23-05-2011, p. 02

strbar
Stempel-pitschen


